
IXTISOSLASHTIRILGAN 
TA’LIM MUASASALARIDA 

TARBIYANING O‘RNI

Laylo Sharopovna Nurmuxamedova
Nizomiy nomidagi O‘zbekiston milliy pedagogika universiteti

Oligofrenopedagogika kafedrasi dotsenti
 

Annotatsiya: Mazkur maqolada ixtisoslashtirilgan ta’lim muassasalarida tarbiyaning o‘rni masalasi tahlil qilingan. Unda 
olimlar, mutafakkirlar va tadqiqotchilarning tarbiya jarayoni haqidagi qarashlari o‘rganilib, ularga munosabat bildirilgan. 
Ta’lim jarayonida tarbiyaning mohiyati amaliy misollar asosida yoritilgan. Shuningdek, Respublikamizda ta’lim va tarbiya 
sohasiga berilayotgan e’tibor hamda ularni rivojlantirishga qaratilgan islohotlar tahlil etilgan.

Kalit so‘zlar: tarbiya, fikr, ta’lim jarayoni, maxsus ta’lim, kasbga yo‘naltirish.
Abstract: This article analyzes the role of education and upbringing in specialized educational institutions. It examines 
the views of scholars, thinkers, and researchers on the process of upbringing and provides corresponding interpretations. 
The essence of upbringing within the educational process is explained through practical examples. Furthermore, the 
article highlights the attention given to education and upbringing in our country and the reforms aimed at their develop­
ment.

Key words: upbringing, opinion, educational process, special education, career guidance.
Аннотация: В данной статье рассмотрена роль воспитания в специализированных образовательных учрежде­
ниях. Изучены взгляды учёных, мыслителей и исследователей на процесс воспитания и выражено авторское 
отношение к ним. Раскрыта сущность воспитания в образовательном процессе на основе практических при­
меров. Также проанализировано внимание, уделяемое образованию и воспитанию в Республике, и проводимые 
реформы, направленные на их развитие.

Ключевые слова: воспитание, мнение, образовательный процесс, специальное образование, профориентация.

KIRISH
Respublikamiz mustaqillikka erishgach, mamlakatimizda barcha sohalarda, xususan, ta’lim tizimida tub 

o‘zgarishlar amalga oshirildi. Ayniqsa, imkoniyati cheklangan bolalarga ta’lim-tarbiya berish, ularni jamiyat 
hayotiga faol jalb etish, kasbga yo‘naltirish va ijtimoiy moslashuvini ta’minlash masalalari davlat siyosati dara­
jasiga ko‘tarildi. Prezidentimiz ta’kidlaganidek, “Mamlakatimizning bugungi va ertangi taqdiri yosh avlodning 
kasbiy mahorati, intellektual saviyasi va ma’naviy salomatligiga bog‘liq.” Darhaqiqat, sog‘lom insonlar qatori 
imkoniyati cheklangan fuqarolar ham jamiyatda o‘z o‘rnini topishga, foydali mehnat faoliyati bilan shug‘ulla­
nishga haqlidirlar.

Ayniqsa, aqliy yoki jismoniy nuqsoni bo‘lgan shaxslarning jamiyatga integratsiyasi ularni kasb-hunarga 
yo‘naltirish orqali amalga oshiriladi. Kasbga yo‘naltirishning asosiy maqsadi yoshlarning o‘z qiziqishlari, layo­
qatlari va qobiliyatlariga mos kasbni ongli ravishda tanlashiga ko‘maklashishdan iboratdir. Bu jarayon shaxs­
ning mehnat bozoriga moslashishiga, o‘z imkoniyatlarini to‘laqonli ro‘yobga chiqarishiga xizmat qiladi. Shu 
boisdan, kasb tanlashda nafaqat shaxsning individual psixologik xususiyatlari, balki jamiyatning iqtisodiy ehti­
yojlari, mehnat resurslari talabi ham inobatga olinadi.

Hozirgi kunda O‘zbekistonda amalga oshirilayotgan “Kadrlar tayyorlash milliy dasturi” va boshqa islo­
hotlar yoshlarni kasb-hunarga yo‘naltirish, ularning imkoniyatlariga mos ta’lim olish tizimini takomillashtirishni 
nazarda tutadi. Prezidentimiz ta’kidlaganidek, “Eng muhimi, shuni anglab yetishimiz kerakki, kadrlar masalasini 
hal etmas ekanmiz, barcha sa’y-harakatlarimiz kutilgan natijani bermaydi. Demakki, zamonaviy ta’lim-tarbiya 
tizimini isloh qilish va zamon talablariga mos kadrlar tayyorlash eng ustuvor vazifamiz bo‘lishi shart”.

Mazkur yo‘nalishda qator huquqiy asoslar yaratildi. Jumladan, O‘zbekiston Respublikasi Prezidentining 
2019-yil 6-sentabrdagi PF–5812-son Farmoni asosida Toshkent, Samarqand va Farg‘ona shaharlarida imkoni­

yati cheklangan shaxslar uchun ixtisoslashtirilgan kasb-hunar maktablari tashkil etildi. Shuningdek, 2019-
yil 29-apreldagi PF–5712-son Farmoni bilan tasdiqlangan *“O‘zbekiston Respublikasi xalq ta’limi tizimini 
2030-yilgacha rivojlantirish konsepsiyasi”*da inklyuziv ta’limni rivojlantirish, alohida ta’lim ehtiyojlari bo‘lgan 
bolalar uchun sifatli ta’lim-tarbiya tizimini yaratish masalalari alohida qayd etilgan.

Bundan tashqari, 2020-yil 13-oktabrdagi PQ–4860-son qarori bilan “Alohida ta’lim ehtiyojlari bo‘lgan 
bolalarga ta’lim-tarbiya berish tizimini yanada takomillashtirish chora-tadbirlari” belgilab berildi. “Ta’lim to‘g‘risi­
da”gi Qonunning 23-moddasida esa “jismoniy va ruhiy rivojlanishida nuqsoni bo‘lgan bolalar uchun maxsus 
ta’lim muassasalari tashkil etiladi” deb ko‘rsatilgan. Bu esa mamlakatimizda insonparvarlik tamoyillari asosida 
har bir fuqaroning ta’lim olish huquqini ta’minlash yo‘lida muhim qadamlardan biridir.

Umuman olganda, “Ta’lim to‘g‘risida”, “Kadrlar tayyorlash milliy dasturi to‘g‘risida” hamda “Nogironlarni ijti­
moiy himoya qilish to‘g‘risida”gi qonunlar asosida respublikamizda imkoniyati cheklangan bolalar uchun qulay 
shart-sharoitlar yaratish, ularni jamiyatga integratsiya qilish va kasbga yo‘naltirish borasida keng ko‘lamli ishlar 
amalga oshirilmoqda.

MAVZUGA OID ADABIYOTLAR SHARHI
Ixtisoslashtirilgan ta’lim muassasalarida tarbiya masalasi so‘nggi yillarda ilmiy-pedagogik tadqiqotlarda 

alohida e’tibor qaratilayotgan yo‘nalishlardan biridir. Chunki bunday muassasalarda nafaqat bilim berish, balki 
o‘quvchilarning ma’naviy-axloqiy jihatdan barkamol bo‘lib voyaga yetishlari muhim ahamiyat kasb etadi.

Pedagogika fanining klassik namoyandalari – A. Avloniy, A. Qodiriy, K. D. Ushinskiy, V. A. Suxomlinskiy, 
J.  Dewey, J. J. Russo va boshqalar tarbiyaning jamiyat hayotidagi roliga chuqur baho berganlar. Ularning 
asarlarida shaxsni har tomonlama kamol toptirishda tarbiya hal qiluvchi omil sifatida e’tirof etiladi. Jumladan, 
A. Avloniy “Tarbiya biz uchun yo hayot – yo mamot, yo najot – yo halokat masalasidir”, deya ta’kidlab, tarbi­
yaning millat istiqbolidagi o‘rnini alohida ko‘rsatgan.

Mustaqillikdan so‘ng respublikamizda ixtisoslashtirilgan ta’lim, xususan imkoniyati cheklangan bolalar 
ta’limi davlat siyosatining ustuvor yo‘nalishiga aylandi. Bu borada “Ta’lim to‘g‘risida”gi Qonun, “Kadrlar tayyor­
lash milliy dasturi”, “Nogironlarni ijtimoiy himoya qilish to‘g‘risida”gi Qonun, shuningdek, Prezident Farmonlari 
va Qarorlari (PF–5812, PQ–4860, PF–5712 va boshqalar) muhim huquqiy asos bo‘lib xizmat qilmoqda.

Zamonaviy tadqiqotchilar – M. Qodirova, D. Xolmatova, N. Norqulova, G. O‘razalieva, O. Ro‘zievalarning 
ilmiy ishlarida ixtisoslashtirilgan muassasalarda tarbiya jarayonini tashkil etish, o‘quvchilarda mehnatsevarlik, 
mustaqillik, jamoada ishlash ko‘nikmalarini shakllantirish, kasb-hunarga yo‘naltirish muammolari chuqur 
o‘rganilgan.

Xususan, D. Xolmatovaning “Imkoniyati cheklangan bolalarda ijtimoiy moslashuv jarayonida tarbiyaning 
o‘rni” nomli ishida bunday bolalarni jamiyat hayotiga faol jalb etish, ularni kasbiy va ma’naviy tayyorlashda 
tarbiyaviy yondashuvning ahamiyati yoritilgan.

UNESCO, UNICEF hamda Jahon sog‘liqni saqlash tashkiloti (WHO) tomonidan chop etilgan xalqaro hiso­
botlarda esa inklyuziv ta’lim tizimining rivojlanishi va unda tarbiyaviy qadriyatlarning shakllanishi global dara­
jadagi dolzarb masala sifatida qayd etilgan.

TADQIQOT METODOLOGIYASI
Tarbiya – bu shaxs rivojlanishiga turli vositalar va omillar orqali ongli tarzda ta’sir etish jarayonidir. Inson 

dunyoga kelar ekan, u butun hayoti davomida muayyan ta’sirlar doirasida bo‘ladi. Bu ta’sirlar tizimi shaxsni 
o‘rab turgan muhitni ifodalaydi. Muhit esa shaxs shakllanishiga ta’sir etuvchi eng muhim ijtimoiy omillardan 
biridir.

Bola shaxsining shakllanishida biologik va ijtimoiy omillar o‘zaro uyg‘unlashgan holda ishtirok etadi. Tarbiya 
esa ana shu jarayonning maqsadli yo‘naltirilgan, ijtimoiy-tarixiy tajribaga tayangan holda shaxsni jamiyat hayo­
tiga tayyorlovchi faoliyat turi sifatida qaraladi.

Ta’lim va tarbiya o‘zaro uzviy bog‘liq bo‘lib, ular bir butun tizimni tashkil etadi. Maqsadga yo‘naltirilgan, tizimli 
yondashuvgina kutilgan natijani beradi. Shu bois, tarixiy-pedagogik fikrlar orqali maxsus (ixtisoslashtirilgan) 
ta’lim muassasalarida tashkil etiluvchi tarbiyaviy ishlarning g‘oyaviy asoslarini aniqlash muhim ahamiyatga ega.

Qadimgi yunon mutafakkirlari bu borada qimmatli g‘oyalarni ilgari surishgan.

•	 Suqrotning fikricha, tarbiyaning asosiy maqsadi buyumlar tabiatini o‘rganish emas, balki insonni axloqan 
kamolga yetkazishdir.

•	 Aflotun esa tarbiyani davlat tomonidan boshqariladigan, hukmron tabaqa manfaatlariga xizmat qiluvchi 
ijtimoiy hodisa deb bilgan.

•	 Arastu tarbiyani uch yo‘nalishda – jismoniy, axloqiy va aqliy tarbiya sifatida tasniflaydi. U inson faoliyatida 
me’yor (o‘rtachilik) tamoyilini foydali deb hisoblab, aqliy tarbiyada ko‘nikmalarni shakllantirishga alohida 
e’tibor qaratgan.

•	 Demokrit esa birinchi bo‘lib tarbiyani tabiatga muvofiqlashtirish zarurligini ilgari surib, “Tarbiya va tabiat 
bir-biriga o‘xshaydi” degan. U mehnatni tarbiya jarayonining ajralmas qismi deb bilgan: “Ta’lim mehnat 
asosida go‘zal narsalarni yaratadi”, deya uqtirgan.

O‘zbekistonlik olim B. Ziyomuhammadov esa ta’lim va tarbiya tarixini chuqur o‘rganib, quyidagi ilmiy xulo­
salarni ilgari surgan:

1.	 Ta’lim-tarbiya masalasi xususiy ish emas, balki davlat muassasalarining asosiy faoliyat yo‘nalishidir.

2.	 Ta’lim-tarbiya jarayonini oddiydan murakkabga tomon bosqichma-bosqich olib borish zarur.

3.	 Jarayon davlat mutasaddilari tomonidan tasdiqlangan dastur va reja asosida amalga oshirilishi lozim.

4.	 Ta’lim-tarbiya kichik o‘quvchilar guruhlarida olib borilganda natijadorlik yuqori bo‘ladi.

5.	 Qizlar va o‘g‘il bolalar ta’limini teng asosda olib borish maqsadga muvofiq.

6.	 Ta’lim-tarbiya mehnat tarbiyasi bilan uyg‘un holda tashkil etilsa, samaradorlik ortadi.

7.	 Jismoniy va axloqiy tarbiya bilan bir qatorda nafosat (estetik) tarbiyasini ham yo‘lga qo‘yish zarur.

Shunday qilib, tarbiya insonni har tomonlama rivojlantirishga xizmat qiluvchi, jamiyat va shaxs o‘rtasidagi 
ijtimoiy aloqa ko‘prigidir. Ayniqsa, ixtisoslashtirilgan ta’lim muassasalarida tarbiya jarayonining to‘g‘ri tashkil 
etilishi o‘quvchilarning intellektual, ma’naviy va kasbiy shakllanishida hal qiluvchi omil bo‘lib xizmat qiladi.

TAHLIL VA NATIJALAR
Qadimiy O‘rta Osiyo olimlari ta’lim-tarbiya masalasiga chuqur yondashib, unga ilmiy, falsafiy va axloqiy 

jihatdan asosli ta’rif va tavsiflar berganlar. Jumladan, Abu Nasr Forobiy o‘z asarlarida ta’lim va tarbiyani 
bir-biridan ajratib bo‘lmasligini, ularni yagona jarayon sifatida olib borish zarurligini ta’kidlagan. Shu bilan 
birga, u inson kamolotida ta’lim va tarbiyaning har birining o‘ziga xos o‘rni borligini qayd etadi. Forobiy fikricha, 
ta’lim-tarbiyaning bosh maqsadi – jamiyat talablariga javob bera oladigan, shu jamiyat farovonligi uchun xizmat 
qiladigan etuk, komil insonni shakllantirishdir.

Abu Rayhon Beruniy esa inson kamolotida uch muhim omil – irsiyat, muhit va tarbiyaning o‘rnini alohida 
ta’kidlaydi. Uningcha, bu uchlik uyg‘unlashgan taqdirdagina inson barkamol bo‘lishi mumkin.

Abu Ali ibn Sino inson kamolotining birinchi va asosiy mezoni bilim ekanini ta’kidlab, bilimsiz kishilarni 
“johil” deb ataydi. Unga ko‘ra, ilm insonni hayvonot olamidan ajratib turuvchi eng muhim fazilatdir.

Yevropa pedagogikasining asoschilaridan biri Yan Amos Komenskiy ham ta’lim-tarbiyani tabiiy jarayon 
sifatida talqin qilib, bolaning aqliy va jismoniy rivoji tabiatdagi o‘sishga o‘xshashligini, shuning uchun tarbiyada 
bolalarning tabiiy bilish ehtiyojlarini hisobga olish zarurligini aytgan.

Mirzo Ulug‘bek o‘z davrida ta’limning tabaqalashtirilgan tizimini ishlab chiqqan va ta’lim davrini sakkiz yil 
deb belgilagan. U har bir o‘quvchining qobiliyati va imkoniyatiga mos o‘qitish g‘oyasini ilgari surgan.

Alisher Navoiy esa ilm-fan inson kamolotidagi beqiyos o‘rni haqida yozib, o‘qitishning uzluksizligi, ilm orqali 
ma’naviy poklanish va ijtimoiy yuksalish g‘oyasini ilgari suradi.

Beruniy axloqiy tarbiyaning mohiyatiga chuqur yondashib, yaxshilik va yomonlik, vijdon, halollik, to‘g‘rilik, 
or-nomus kabi insoniy qadriyatlarni markazga qo‘yadi.

Ushbu qadimiy pedagogik qarashlar shundan dalolat beradiki, inson kamolotida ta’lim va tarbiya ajralmas 
bir butun jarayon bo‘lib, ular shaxsning intellektual, ma’naviy va axloqiy jihatdan shakllanishida hal qiluvchi 
ahamiyatga ega.

Inson qaysi davlat yoki jamiyatda yashamasin, o‘sha jamiyatning ijtimoiy buyurtmasida belgilangan talab­
larga javob bera olishi kerak. Bu talablar o‘zaro bog‘langan, izchil o‘quv reja va dasturlar orqali, maqsadli 
ta’lim-tarbiya tizimida amalga oshiriladi. Tarbiya quyidagi asosiy tamoyillarga tayanadi:

•	 har bir bola va o‘smirning betakror shaxs sifatida qadrlanishi;

•	 yoshlarning istak va imkoniyatlarini ro‘yobga chiqarishga yo‘naltirish;

•	 milliy qadriyatlar, urf-odatlar va an’anaviy tarbiya vositalariga tayanish;

•	 o‘qituvchi va o‘quvchilar o‘rtasida insonparvarlik, o‘zaro hurmat va mehr-muhabbat muhitini yaratish.

Bugungi kunda O‘zbekistonda dunyoda kam uchraydigan “milliy ta’lim modeli” muvaffaqiyatli faoliyat yu
ritmoqda. Bu model yettita bo‘g‘indan iborat uzluksiz ta’lim tizimini o‘z ichiga oladi. Eng muhim jihati shundaki, 
har bir bola umumiy o‘rta ta’lim bilan bir qatorda muayyan kasb-hunarni egallash imkoniyatiga ega bo‘ladi. 
Natijada bitiruvchilar hayotda mustaqil yo‘l topa oladigan, kasbiy malakaga, ma’naviy barkamollikka va ijtimoiy 
faollikka ega shaxslar sifatida voyaga yetadilar.

O‘sib kelayotgan sog‘lom bolalar qatori jamiyatimizda eshitish, ko‘rish, harakat, aqliy yoki nutqiy faoliyatida 
turli muammolarga ega bo‘lgan bolalar ham mavjud. Ularning ta’lim-tarbiya jarayoni bugungi kunda davlat siyo­
satining ustuvor yo‘nalishlaridan biri hisoblanadi. Kuchli ijtimoiy siyosatning mazmuni aynan mana shu toifa – 
e’tiborga muhtoj insonlarning jamiyatda o‘z o‘rnini topishi, sifatli ta’lim olishi va hayotda mustahkam pozitsiyaga 
ega bo‘lishini ta’minlashdan iboratdir. 

XULOSA VA TAKLIFLAR
Qadimiy va zamonaviy pedagogik qarashlar tahlili shuni ko‘rsatadiki, ta’lim va tarbiya bir-biridan ajralmas 

jarayonlar bo‘lib, inson kamolotida ularning o‘rni beqiyosdir. Forobiy, Beruniy, Ibn Sino, Navoiy kabi allomalar 
ilm va tarbiyani jamiyat taraqqiyoti, axloqiy yetuklik va komil inson tarbiyasining asosi sifatida e’tirof etganlar. 
Ularning fikrlari zamonaviy ta’lim tizimining nazariy asosini tashkil etadi.

Bugungi kunda O‘zbekistonda shakllangan milliy ta’lim modeli mazkur qadriyatlarni o‘zida mujassam 
etib, uzluksiz ta’lim tizimi orqali har bir yoshning ijtimoiy, ma’naviy va kasbiy jihatdan yetuk shaxs bo‘lib shakl­
lanishiga zamin yaratmoqda. Ayniqsa, ixtisoslashtirilgan ta’lim muassasalarida tarbiya jarayoni nafaqat bilim 
berishga, balki o‘quvchilarning insoniy fazilatlarini rivojlantirishga, ijtimoiy moslashuvini ta’minlashga, ularning 
qadr-qimmatini hurmat qilishga qaratilgan.

Shunday qilib, tarbiya – shaxsni jamiyat hayotiga tayyorlash, insoniylikni qaror toptirish va milliy qadriyat­
larga sodiq, barkamol avlodni voyaga yetkazishning eng muhim omilidir. Tarbiya jarayonida insonparvarlik, 
milliylik, hurmat va mehr tamoyillari ustuvor o‘rin tutishi zarur. Shu yondashuvgina ta’limning haqiqiy maqsadi 
– komil, mustaqil fikrlaydigan, faol va mas’uliyatli insonni tarbiyalashga xizmat qiladi.

Foydalanilgan adabiyotlar ro‘yxati:
1.	 O‘zbekiston Respublikasi Konstitutsiyasi.
2.	 O‘zbekiston Respublikasining “Ta’lim to‘g‘risida”gi qonuni. 1997
3.	 “Kadrlar tayyorlash milliy dasturi” 1997
4.	 Mustaqil O‘zbekistonning yosh avlodni tarbiyalashda mahalla, maktab va oila hamkorligi konsepsiyasi. Toshkent. 

O‘qituvchi. 1994. 
5.	 Sh.M. Mirziyoyev “Buyuk kelajagimizni mard va oliyjanob xalqimiz bilan quramiz” O‘zbekiston 2017. 
6.	 Ayupova M. Yu. “Logopediya” Toshkent – 2007.
7.	 Asmalov A.G. “Psixologiya lichnosti” M. 1990.
8.	 Belyakova L.L., Garkusha Ye. L., Sravnitelnoe psixolog – pedogogicheskoe issledovanie doshklnikov s obщim nedo

razviteem rechi i normalno razvitoy rechyu. M. 1991.
9.	 D.A. Nurkeldiyeva “Rivojlanishida nuqsoni bo‘lgan bolalar diagnostikasi” Toshkent 2010-yil
10.	 Niyozmetova “Alohida yordamga muxtoj bolalarni axloqiy ruhda tarbiyalash” Toshkent “O‘zbekiston” nashriyoti
11.	 N.Nurmuxammedova “Mexnat talimida oilaning axamiyati va roli” Toshkent “Umid” nashriyoti 2010-yil4.
12.	 Nurmuxamedova L.Sh. Oilada nogiron farzandni tarbiyalashning ilmiy-nazariy asoslari. Nomzodlik diss.avtoreferati, 

2006.
13.	 Nurmuhamedova L.Sh. Aqliy yordamga muxtoj bo‘lgan bolalar ma’naviyatini shakllantirishda oilani ta’siri. -T., 2005.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

13.00.02

13.00.03

13.00.04

13.00.05

13.00.06

13.00.07

19.00.00

01.00.00

02.00.00

03.00.00

09.00.00

10.00.00

11.00.00

